23 maart 2008

paasfees

liturgiese voorstel

Fokusteks: 

Matteus 28:1-10

Ander tekste: 
Jeremia 31:1-6; Psalm 118:1-2, 14-24; 



Kolossense 3:1-4

Inleiding

Paasfees is die heel belangrikste feesgeleentheid op die kerk se kalender. By hierdie fees word die opstanding van Christus uit die dood gevier. Dit gaan in hierdie gebeurtenis oor die magsdaad van God waarmee Hy die verlossingswerk wat in Jesus se lewe en dood bewerk is, bekragtig en bevestig dat dit bo dood en vernietiging verhewe is. Op hierdie dag herdenk die kerk dat Jesus waarlik Here en Verlosser is en dat Hy triomfeer oor al die bose magte wat die lewe van God se kinders aanveg.

Dit is belangrik dat hierdie fees meer feestelik en uitbundig as enige van die ander kerklike feeste gevier sal word. Die liturgiese kleure vir hierdie fees is wit, geel en goud en kan gebruik word op baniere en ander versierings in die aanbiddingsruimte. Dit is ook gebruiklik om die kerkruimte vir hierdie geleentheid met ‘n oorvloed van blomme (indien moontlik wit lelies) te versier. In sommige kerke word lidmate gevra om bossies blomme saam te bring na die erediens toe om die liturgiese ruimte te versier.

Die aansteek van die Paaskers is van oudsher af ’n sentrale element in die Paasdiens, soos ook die “Diens van die Water” wat sy oorsprong het in die feit dat die doop in die vroeë kerk by voorkeur een maal ’n jaar op Paasnag bedien is. Indien die doop nie op hierdie Sondag bedien word nie, behoort daar ten minste plek in die erediens ingeruim word vir die herbevestiging van gemeentelede se doop/doopbeloftes.

Diensorde

god  VERSAMEL ONS voor hom

Aanvangslied

Lied 409/NSG 119. Terwyl die lied gesing word, word die Paaskers ingedra, op ’n prominente plek geplaas en aangesteek. Daarna kan Lied 168/NSG 160 gesing word. 

Aanvangswoord

Voorganger:
Die Heer het opgestaan!

Gemeente:
Die Heer het waarlik opgestaan!

Voorganger:
Die Heer het opgestaan!

Gemeente:
Die Heer het waarlik opgestaan!

Voorganger:
Moenie skrik nie: 
julle soek Jesus van Nasaret.


Waarom soek julle die Lewende by die dooies?


Hy is uit die dood opgewek.

Gemeente:
Die Heer het opgestaan!

Voorganger:
As Christus nie opgewek is nie, 


is ons prediking sonder inhoud 
en ons geloof ook sonder inhoud. 

Gemeente:
Die Heer het opgestaan!

Voorganger:
As ons net vir hierdie lewe ons hoop op 


Christus vestig, is ons die mees  bejammerenswaardige van alle mense.

Gemeente:
Die Heer het opgestaan!

Voorganger:
Dood, waar is jou angel? 


Doderyk, waar is jou oorwinning?

Gemeente:
Die Heer het opgestaan!

Voorganger:
Die dood is vernietig. 


Die oorwinning is behaal. 


Die koningskap oor die wêreld behoort 


aan ons Here en aan sy Gesalfde 


en Hy sal as koning heers tot in alle ewigheid.

Gemeente:
Die Heer het opgestaan!

Voorganger:
Hy moet as koning heers 


totdat die Vader al sy vyande aan Hom onderwerp het. 


Die laaste vyand wat vernietig word, is die dood.

Gemeente:
Die Heer het opgestaan!

Voorganger:
Hy wat op die troon sit, sê: 


“Kyk, Ek maak alles nuut! 


Ek is die Alfa en die Omega, 


die begin en die einde, 


die eerste en die laaste.” 

Gemeente:
Die Heer het opgestaan!

Voorganger:
Aan Hom wat op die troon sit, 


en aan die Lam behoort die lof en die eer, 


die heerlikheid en die krag, 


tot in alle ewigheid!

Gemeente:
Die Heer het waarlik opgestaan!

Tussensang

’n Paar verse van Psalm 118 kan tussen die aanvangswoord en die seëngroet gesing word.

Seëngroet

Lofsang

Lied 417 of ander Paaslied soos Lied 415/NSG 114

DIENS VAN DIE WATER

Herbevestiging van  doop/doopbeloftes

Voorganger:
Glo jy in God die Vader, die Almagtige, die Skepper van die hemel en die aarde?

Almal:
Ja, ek glo.

Voorganger:
Weet dan dat die Vader ’n ewige genadeverbond met ons sluit en dat 
Hy ons tot sy kinders en erfgename aanneem.


Glo jy in Jesus Christus, die eniggebore Seun van God, ons Here?

Almal:
Ja, ek glo.

Voorganger:
Weet dan dat Jesus Christus vir ons gesterf het en dat Hy ons in die gemeenskap van sy dood en sy opstanding ingelyf het.


Glo jy in die Heilige Gees?

Almal:
Ja, ek glo.

Voorganger:
Weet dan dat die Heilige Gees in ons woon en ons tot lidmate van Christus heilig.

Sang

Lied 219 of ’n ander lied oor die verlossing wat in en deur Christus bewerk is. 

DIENS VAN DIE WOORD

Gebed

Skriflesing

Matteus 28:1-10

Antwoord

Sing een van die Hallelujas in die Liedboek/NSG

Skriflesing 

Kolossense 3:1-4  

Prediking

DIENS VAN DIE TAFEL

Geloofsbelydenis

Die Geloofsbelydenis van Nicea.

Nagmaalgebed

Voorganger:
Mag die Here met julle wees.

Gemeente:
En ook met jou.

Voorganger:
Hef op julle hart.

Gemeente:
Ons hef dit op tot die Here.

Voorganger:
Kom ons bring dank aan die Here, 
ons God.

Gemeente:
Dit is gepas dat ons dank en lof aan die Here bring. 

Voorganger:
Aan U kom ons dank toe, Here ons God,


hier en nou, oral en altyd deur Jesus Christus ons Here.


Wat geen oor gehoor het


en geen oog gesien het 
en in die hart
 van ’n mens nie opgekom het nie,


het U in die nag bewerk.


Waarvan die eerste getuies ons vertel het:


Die nag waarin Jesus Christus opgewek is uit die dood.


U het die duisternis verdryf,


die aarde en alles wat bestaan,


het U van ondergang bewaar;


U het rigting en sin gegee


aan ons hele sterflike bestaan.


Daarom vier en besing ons


saam met die vroue wat die eerste getuies was,


en saam met almal wat geglo het,


die dag wat U, o Here, gemaak het.


En ons eer U met die lied wat in die hemel en op aarde weerklink:

Gemeente:
Heilig, heilig, heilig is die Here, die Almagtige.


Die hele aarde is vol van sy magtige teenwoordigheid.


Hosanna vir die Seun van Dawid!


Prys Hom wat in die Naam van die Here kom!


Hosanna in die hoogste hemel!

Voorganger:
Geseënd is u Seun Jesus Christus


wat ons lewe aan u Naam verbind het


en u liefde en genade aan ons geskenk het;


wat die nuwe mens geword het,


u beeld en u gelykenis,


die weg, die waarheid en die lewe;


wat Hom aan ons verbind het


en alle magte van die dood eens en vir altyd verslaan het;


wat die aand voor sy dood


sy liefde vir ons beseël met die tekens van hierdie gawes:


toe Hy brood geneem het,


U daarvoor gedank het, 


dit gebreek het en vir sy dissipels gegee het met die woorde:


“Neem, eet; dit is my liggaam wat vir julle gebreek word.


Doen dit tot my gedagtenis.”


Ook toe Hy na die maaltyd die beker geneem en gesê het:


“Hierdie beker is die nuwe verbond in my bloed.


Doen dit, so dikwels as julle daaruit drink, tot my gedagtenis.” 


So gedenk ons dan, grote God,


die geheimenis van die Gekruisigde,


Jesus Christus, die Regverdige,


wat U opgewek het uit die dood:

Gemeente:
Christus het gesterwe.


Christus het opgestaan.


Christus kom weer. 

Voorganger:
Vervul ons, terwyl ons die maaltyd vier, met die Heilige Gees


sodat ons een liggaam en een van gees kan wees,


’n lewende offer wat in Christus vir U aanneemlik is.


Deur Christus, saam met Christus, in Christus,


behoort aan U al die eer en die heerlikheid, Almagtige God en Vader,


in die eenheid van die Heilige Gees, nou en vir ewig.

Gemeente:
Amen.

Voorganger:
As gedoopte kinders van God bid ons nou saam:

Gemeente:
“Ons Vader” of sing Lied 266/NSG. 

Sang

Lied 169:3/NSG 4 

Instellingswoorde

Uitdeel van tekens en kommunie

Sang

Lied 414/NSG 122 

Gebed

Offergawes

UITSENDING

Slotsang

Lied 411/NSG 112/3 

Seën

Voorganger:
Jesus Christus is die opstanding en die lewe.

Gemeente:
Hy is ons vrede.

Voorganger:
Wie in Hom glo, sal in ewigheid nie sterwe nie.

Gemeente: 
Hy is ons vrede, nou en tot in ewigheid.

Antwoord

Lied 315 “Amen” 

preekstudie –  MATTEUS 28:1-10

Teks 

Matteus se verhaal oor die opstanding is uniek. Hy gee detail wat nie deur die ander evangeliste aangebied word nie. Dit maak dat sy beskrywing van die opstandingsverhaal dus ook verrassende invalshoeke het.

1. Die historisiteit van die opstanding word deur Matteus as ’n werklikheid beskryf. Dit word veral in vers 6 gedoen: “Hy is nie hier nie, want Hy is uit die dood opgewek, soos Hy gesê het.” Dit word in vers 7 herhaal. Dit is ook die sleutelvers van die perikoop. Hierdie storie van God se redding wat heil bring, word vroeg in die hoofstuk meegedeel, want dit moet die storie van die Joodse leiers wat verderf bring, aan die kaak stel. God se storie is waar: Dit het plaasgevind, dit is die evangelie! Die storie van die ongelowige Jode dat “die dissipels in die nag gekom en sy liggaam gesteel het terwyl ons geslaap het” (v 13) word hiermee as onhistories, onwaar verklaar.  

2. Die eie definisie van God en sy Seun Jesus Christus is ’n belangrike element in Matteus. Reeds in 8:27 word die identiteitsvraagstuk aangevoor wanneer Matteus die skare laat vra: “Watter soort mens is Hy . . .” In hoofstuk 16:13 word die vraag na die identiteit van Jesus weer aan die orde gestel: “Wie sê die mense, is die Seun van die mens?” Die identiteit word ook in 21:10 aangeraak. Die opstanding is die finale antwoord op hierdie vraag aangaande die Seun en die Vader. God word onomwonde verklaar tot die God van die opstanding, die God wat sy Seun uit die dood opgewek het (10:32). Hierdie definisie sal ook later die grondslag vorm van die vroeë kerk/gemeente se beskrywing van God (Rom 8:11; 2 Kor 1:9; 4:14; Hand 2:24, 32).  

3. Die prominente rol van die vroue in hierdie hoofstuk is tekenend van die hele evangelie. Matteus maak baie kere melding van vroue se rol in die uitdra van die evangelie. Maria Magdalena en die ander Maria gaan om die liggaam van Jesus met reukolie te salf en om oor Hom te ween. Julius Schniewind skryf dat die vroue  klaarblyklik nie die opstanding verwag het nie: “Die Auferstehung Christi zu beschreiben wagt sie nicht.” Hulle het Jesus se prediking nie só verstaan nie. Hulle wou Jesus se graf oopmaak net om dit maar weer toe te maak. Aan die ander kant moet ons nie hierdie vroue se toewyding, liefde en omgee miskyk nie. Hulle was immers ook op Golgota toe Jesus gekruisig is. En waar was die elf in elk geval?

4. Die perikoop beskryf twee tekens rondom die opstanding, naamlik die “aardbewing” en die teenwoordigheid van die “engel van die Here”. Dit is tekens van God se almag, sy sterkte, sy wonders. Veral in die Ou Testament word die aanwesigheid van ’n aardbewing en ’n engel gebruik om God se ingryping in die mens se geskiedenis deur ’n wonder of magsdaad in te lui (Eks 19:18; Ps 68:8-9). W Hendriksen sê die aardbewing verteenwoordig “the presence of the Lord, his mighty acts, and the manifestation of his anger poured out upon the enemies of His people. . .” Die engel van die Here tree ook op as boodskapper uit die hemel. Hy kondig God se wonderwerk aan. Hy vertel van God se oorwinning oor die dood en die magte van hierdie wêreld. Die oorwinning van die lig oor die duisternis en die vreugde oor die hartseer. Met die uitroep: “Hy is nie hier nie, want Hy is uit die dood opgewek”, verander hy die vroue wat “bang” is (v 5), in vroue wat “baie bly” word (v 8). Die engel se aankondiging kom op die vroue se “soek” na Jesus. Hulle moet dus by die engel hoor: Julle soek by die verkeerde adres! Hiermee word hulle verwagtinge om ’n dooie man hier in die graf te soek, gekorrigeer. Hulle word herinner aan Jesus se boodskappe dat Hy na die kruisiging en opstanding vir hulle by ’n ander adres sal wag. Die verkeerdheid van die adres word ernstig opgeneem, die engel nooi die vroue uit om self te ontdek dat hulle by die verkeerde adres is: “Kom nader en kyk, daar is die plek waar Hy gelê het” (v 7). Dit bevestig ook die waarheid van sy vreugdeboodskap dat Jesus opgewek is.   

5. Die vroue se hardloop om die boodskap oor te dra is die eerste treë van die Paasverkondiging. Met ’n dubbele emosie van vrees en vreugde hardloop hulle om dit te gaan preek! Die bemoediging deur die engel, die leë graf, die aardbewing, bring die vroue tot werklike begrip en verstaan. Verkondiging is ’n opdrag, ’n imperatief: “Gaan gou en sê vir sy dissipels . . . Daar sal julle Hom sien” (v 7). Die Paasgeloof rus op die Paasgebeure. Die Paasverkondiging is die vrug van God se wonderwerk op daardie Sondagmôre; dis die begronding van die verkondiging. Martin Luther het baie klem gelê op hierdie noue band tussen die Christusgebeure en Christusverkondiging.  

6. Die vroue se ontmoeting met Jesus in vers 9-10 word nie deur die ander evangeliste vermeld nie. Die vroue ontmoet die Here. Hulle gehoorsaamheid en toewyding word beloon. Met sy verskyning bevestig Jesus die engel se vertelling aan hulle sowel as die versekering dat Hy leef. Nou sien die vroue dat dit inderdaad die Gekruisigde is wat voor hulle staan; hulle herken sy stem as Hy praat. Sy identiteit word opnuut duidelik. Slegs in die ontmoeting met die opgestane Heiland word ware geloof gewek. 

7. As laaste eksegetiese moment wys ek op die wagte wat soos dooies word (v 4). God se magsdaad keer die orde om. In 28:62-66 lees ons die maatreëls wat die priesterhoofde en Fariseërs tref om die graf te bewaak. Al hierdie planne word in ’n oogwink tot niet gemaak. Die God van wonders bring Paasweek die grootste wonder ooit: Jesus die dooie word lewend en die lewende soldate word soos dooies! Hulle val plat en Hy staan op tot ’n nuwe lewe. Die heil en verlossing van die koninkryk breek deur. Wagte kan dit nie verhoed nie.     

Konteks

In die Paasgebeure kan die volgende vyf momente hermeneuties uitgelig word:

1. Die realiteit van die opstanding wat slegs in die geloof kenbaar is. Soos in die eksegese aangedui, lei die Paasgebeure tot die Paasverkondiging en dit skep die Paasgeloof. Die geloof is niks anders nie as ’n opstandingsgeloof. Dit word treffend in 1 Korintiërs 15:12-17 en Romeine 10:14-17 beskryf. Die aanhoor van die opstandingsverhaal lei tot die opstandingsgeloof. Buite die geloof om kan ons nie die opstanding verstaan en vir ons toeëien nie (J Sobrino). Helmut Thielicke skryf dat die engel se boodskap nie slegs met rasionele denke begryp kan word nie. Die engel se boodskap het ’n doel: Dit wil oproep tot geloof! Die engel wil mense se oë oopmaak om God se wonder te ontdek, want die opstandingsgebeure is ’n wonderwerk wat geloof wil wek. Dis die woord van hierdie Goddelike boodskapper wat die grond en inhoud word van die geloof. Soos die engel die vroue oortuig het, moet die geloof as oortuigende evangelie gepredik word. Reeds van die begin af maak Matteus dit duidelik dat sy skopus met die evangelie en veral die opstandingsverhaal die oproep en skep van geloof is (8:26; 9:2, 28-29; 13:58; 21:21-22).   

Die genre van Matteus 28 is daarom ook apologeties. Die vroue, dissipels en almal wat hierdie verhaal hoor, moet tot geloof in die engel se boodskap gebring word en nie in die boodskap/storie van die Joodse leiers nie.  

2. Die apostolaat/sending of kerugma. Maria Magdalena en die ander Maria se weghardloop van die graf na die dissipels is die begin van die apostolaat. Hulle word die eerste sendingpredikers, die eerste Christene wat gehoorsaam word aan die opgestane Here se opdrag (sien ook 1 Kor 9:16). Daarom skryf W D Jonker dat die verkondiging altyd ’n opdrag is. Die apostolaat word dus die vrug van die opstanding (Smit). Hierdie kerugma moet verkondig word as ’n kerugma van hoop (Rom 15:8-13). J Moltman skryf: “Christian proclamation begins with the raising of the crucified Christ and his exaltation to be Lord of the coming world of God. Christian tradition has existed ever since Easter, ever since there was a confession to the risen Lord and with it the Church . . . It reveals the risen Christ’s Lordship over the world, and sets men free for the coming salvation in faith and hope.” Daarom sê Kahler “that the authentic Christ is not Jesus of Nazareth but the Christ who is preached”.  

3. Die liefde en verlossing. Die liefde en verlossing van Golgota word in die opstanding voltooi (sien Ps 130). Smit skryf: “Op Paasmôre kan ons soos die vroue van destyds beleef dat die ‘steen gelig is’. Die grafsteen van my sonde wat op my gelê het, is gelig; die steen van die onmoontlikheid om God en my naaste lief te hê, is gelig; die steen van my sonde verlede is gelig.” Die soteriologie moet sterk fokus in Paasmôre se preek. Vergifnis is die vrug van die opstanding. Maar verlossing (“salvation”) (Gr σωτηρια), en die nuwe lewe moet hier verstaan word in die betekenis van die Ou- Testamentiese sjalōm. Dit moet nie net gesien word as verlossing slegs vir die siel, individuele redding van die wêreldse magte en troos vir die bekommerde siel nie. Soteria van Paasmôre beteken ook die realisering van die eskatologiese verlange na geregtigheid, die herstel van elke mens se waardigheid, die vorming van die mens se totale publieke, sosiale en politieke omgewing. Dit geld ook van die opstandingsliefde, want hierdie liefde “verbly hom nie oor onreg nie, maar verheug hom oor die waarheid” (1 Kor 13:6). En hierdie liefde gaan oor in etiese dade van naasteliefde en barmhartigheid oor grense heen (Jak 2). God se beloftes breek deur, want in die opstanding word die Gekruisigde die Vader se “ja” en “amen” waarop die gemeente in vreugdesange van halleluja moet uitjubel, al hardlopende na mekaar en die wêreld soos Maria Magdalena, die ander Maria en die Emmausgangers, omdat dit brandende en warm in hulle hart geword het (Luk 24:23).     

4. Die nuwe aanbidding, nuwe etos, nuwe, diensbaarheid. Wanneer die Gekruisigde opstaan, breek die Vader se oorwinning deur op elke lewensterrein. Daar kom vir Jesus en die kerk ’n nuwe lewe. Die apostel Paulus beskryf hierdie nuutheid in Romeine 6:4: “Deur die doop is ons immers saam met Hom in sy dood begrawe, sodat, soos Christus deur die wonderlike magsdaad van die Vader uit die dood opgewek is, ons ook so ’n nuwe lewe kan lei.” Opstanding beteken vir die kerk die oue is verby, die nuwe het gekom (2 Kor 5:17; Gal 6:15; Kol 3:10; en Ef 4:23). Die opstanding transformeer die mens tot ’n nuwe skepping. Hierdie nuutheid moet allereers in die erediensaanbidding geskied (Ps 40:4-10). Dit moet ook gesien word in die nuwe waardes, nuwe deugde, nuwe etiek 
(N N Koopman). God soek karakter en die opstanding maak dit moontlik. Hierdie nuwe etiek mond uit in nuwe dade (diens) sodat die hele samelewing onder die heilbrengende krag van die opstanding kan kom 
(S Hauerwas). Die opdrag van die opstanding maak die kerk nie net hoorders van die Paasevangelie nie, maar ook daders daarvan. Die eksodus-kerk begin met Paasdag ’n nuwe eksodus; hulle is op pad uit hulle jammerklagte na ’n land wat oorloop van melk en heuning; wat oorloop van God se teenwoordigheid, ontferming, liefde en vergifnis.   

5. Die positiewe en getuigende modus. Op Paasmôre  het God se krag nuwe humor gebring. Die wagte word soos dooies. Paasmôre is God se lag teenoor die magte van die wêreld. Die opdrag mag soms apologeties oorkom, maar is veeleer vol positiwiteit en in ’n sterk getuigende trant. Wat die lag betref, moet die kerk ’n ambivalensie handhaaf. Hierdie tweeledigheid word opgevang in die “vrees” en “blydskap” van die vroue. Enersyds moet ons lag, feesvier, juig en ’n halleluja-Christendom wees. Andersyds wanneer ons terughardloop na die wêreld om die boodskap oor te dra/uit te leef, word ons met vrees gevul oor die vernietiging, nood en ellende wat die sonde in die wêreld gebring het. Hier pas Berkhof se ambivalensie mooi. Hy sê die opwekking van Jesus maak ons opgewek oor die vreugde en oorwinning, en die opstanding van Jesus maak ons opstandig teen alles en almal wat hierdie Paasmôre-evangelie wil teenstaan en soos die Jode met onwaar stories wil afmaak. 

Preekvoorstel

Die preek kan begin met die oorwinning soos gesing word in Lied 402, 404, 414, 418 van die Liedboek, asook  Nuwe Sionsgesange 110, 117 en 118. Op Paasmôre moet die gemeente hoor hulle is in optog as deel van God se triomftog (2 Kor 2:14; Lied 407). Die kerk moet hoor dat God jare gelede ’n wonderbaarlike magsdaad laat gebeur het. Hulle moet in die preek die vreugdevolle Paasklokke hoor. Jesus het gesterf en opgestaan vir my! Daar is redding en heil vir my, vir ons gesin! Ons as gesin mag juig, ons mag lag. Ons mag uitroep: Dood, waar is jou oorwinning, dood, waar is jou angel! Ons is meer as oorwinnaars (Rom 8:37-39; 1 Kor 15:54-57). Thielicke vertel dat hy een oggend sesuur by die sterfbed van een van sy geliefde studente staan. Hy het die student se hand vasgehou. Tydens die gesprek het die klok van ’n kapel gelui. Toe flikker die sterwende op: “Professor, hoor u die Paasklokke? Nou kom Hy my haal. Ek sien die ander oewer” (dit was toe maar herfs en ver van die Paastyd). Wat het gebeur dat hierdie student ’n kapelklok aanhoor vir Paasklokke? Die triomfantelike sekerheid, die vreugdevolle oorwinning van Pase wat alle twyfel, ook die twyfel oor die dood wegneem; die geloof in die opgestane Heiland aan Wie hy hom kon toevertrou in lewe en in sterwe!

Vervolgens moet die preek aandag skenk aan hierdie vreugde wat nie maar net jou eie persoonlike geloofsgoed mag bly nie. Dit moet gedeel word. Die opdrag moet uitgevoer word. Die opdrag van ambivalensie. Vreugde én vrees. Vreugde wat ons oor die opdrag laat dans, maar ook soms vreesbevange situasies wat ons laat huil; die toestand van die mensdom se omstandighede en die ekologie wat verniel is. Borduur voort op punt 2 en 4 onder konteks. Die kerk moet bevry, losgemaak word. Ons moet weer ’n gestuurde kerk word. Gemeentes wat nie net op eie instandhouding fokus nie, maar wat in gehoorsaamheid en verantwoordelikheid die sendingopdrag ernstig opneem (2 Kor 2:15-17).    

In die preek moet dus gefokus word op wat ons sien, hoor en ter harte neem (Eks 3:7). Wonde veroorsaak deur siekte, werkloosheid, armoede, rassisme, morele verval, MIV, diskriminasie, huweliksverbrokkeling en verskillende vorme van trauma vanweë ongelukke, tienerswangerskappe, dakloosheid, aanranding, verkragting, mishandeling, plaasmoorde en egskeiding. So ook skending van mense en groepe se politieke regte, sosiale regte en burgerregte (G G de Kruijf), want dit is al hierdie wonde, nood en smart wat vir talle ’n “ballingskap” en ’n “nag” sonder God geword het 
(N N  Koopman; R Vosloo). Ja, die geweld en misdaad in ons land laat ons soms voel ons woon in ’n vreemde land, ons is in ballingskap! Wie sal vir ons hierdie stene wegrol? Smit praat treffend oor die wonde, seerkry en gebrokenheid van die mensdom. Hy sê wanneer ons na die kruis kyk en Jesus se bloed en wonde raaksien, begryp ons nie net die grootheid van God se liefde vir ons nie, maar ook die merke en littekens wat omstandighede op ons lewe gemaak het en die merke en littekens wat ons deur ons dade op ander gelaat het. Hy skryf verder: “Rondom ons, onder ons, tussen ons, leef mense met wonde. Soms oop, rou en in die openbare oog, vir almal om te sien. Soms weggesteek, maar nie minder diep en pynlik nie. Soms fisieke wonde, soms psigies, soms geestelik. Wonde geslaan deur die leed van die lewe. Letsels gelaat deur pyn en teleurstelling. Wie oë het om te sien, merk dit elke dag. In koerante, oor die radio en televisie. Maar ook in die oë, die stem en swye van hulle naby ons. In die oë van kinders. In ons gesinne en vriendekring.”     

Maar die dwang is ons opgelê om betrokke te raak, om die volle omvang van die Paasverlossing in vandag se historiese werklikheid vir mense met hierdie littekens en wonde in vandag se taal en modus/trant te verkondig 
(1 Kor 9:16). Vrees sal daar wees, maar ook die wete dat ons vergesél is van die Oorwinnaar, die Almagtige, die Opgestane. Die laaste opdrag  van Jesus aan die dissipels word afgesluit met ’n ryke belofte: “En onthou, Ek is by julle al die dae tot die voleinding van die wêreld.” Die Opgestane gee egter nie net ’n opdrag nie. Hy waarborg vrug op die arbeid en geloof én Hy gaan saam. Soos God met die Israeliete op pad was, so is die Opgestane saam met sy kerk in ’n nuwe eksodus op pad uit die nood en ellende. Hier moet die kerk nou ’n uitstalvenster van Pase se magsdaad word, ’n uitstalvenster van ’n nuwe verstaan van die Paasopdrag, ’n uitstalvenster van God se kweekplek van nuwe mense, ’n uitstalvenster van mense wat self moreel nuut geword het, ’n uitstalvenster van God se helende teenwoordigheid en van God se “ja” deur sy “nee” vir alle vorme van onreg en ongeregtigheid (M Nel).

So word Paasmôre en vocatio/roeping ineengevleg. Die opdrag aan die vroue moet positief, oorredend en oortuigend “ge-re-present-eer” word. Lidmate kom met die verwagting om deur God aangespreek te word, om in die hart getref te word. Daarom moet die prediker weer ’n Woordgebeure op die kansel laat plaasvind. God moet weer in die Paasprediking op die kansel tot openbaring kom (M Barth). Dit moet oortuigend wees, ’n appèl maak op die hoorder sodat ook hy/sy tot geloof kan kom, in aanbidding neerbuig en uit die erediens gaan om dit te gaan oorvertel en oor te leef (1 Tess 2:13). Die Paaspreek wil lidmaat, kind, jong mens en verlorene bring tot verstaan. Verstaan as antwoord op die radikale bevraagtekening deur die Paasteks, as die antwoord/ belydenis van iemand wat deur die Opgestane toegespreek en aangespreek is (Ebeling). Verstaan, in die sin van aangegryp wees, in beslag geneem is deur die leë graf en die engeleboodskap. Maar dan ook nie slegs as individue nie. Want ware verstaan word voltrek binne die raamwerk van die koinonia, die mekaar, die groep van heiliges, die ekklesia as ’n interpreterende gemeenskap van verlostes, onder die leiding van die Heilige Gees (Everett).    

